
Talba

MINUTI
Il-Minuti tal-Laqgħa Nru. 34 tat-Tnejn, 11 ta' April, 2005 ġew konfermati.  

  THE CHAIRMAN (Onor. Jason Azzopardi):  Qabel ma ngħaddi għat-tieni item fuq l-aġenda, li hi preżentazzjoni mill-Ministru ta’ l-Affarijiet Barranin, irrid għan-nom tiegħi u għan-nom tal-membri ta’ dan il-Kumitat - li ffurmajna delegazzjoni ta’ dan il-Kumitat għaċ-Ċina ħmistax ilu - nirringrazzja pubblikament – and I am not paying a compliment at the expense of truth jew għall-formalita’ – għall-brief li l-Ministeru pprovda lill-membri tal-Kumitat, għax ma kienx brief biss dettaljat iżda komprensiv ħafna u eżawrenti.  Ilkoll kemm aħna qbilna li kien ta’ ħafna għajnuna għalina biex inkunu nistgħu naqdu d-doveri tagħna fil-laqgħat li kellna.  In vista taż-żjara tagħna ġewwa l-Istati Uniti li se tibda nhar it-Tnejn fejn se nkunu seba’ membri tal-Kumitat - prattikament il-Kumitat kollu - nirringrazzjak għall-brief li għadhom kemm għaddewlna mill-Ministeru tiegħek.  Brief, again, dettaljat u komprensiv ħafna, għalkemm inkun qed nigdeb jekk ngħid li qrajtu, pero’ tajtu ħarsa fuq fuq u jidher li huwa verament komprensiv.  Ta’ dan inħossni fid-dmir mhux biss bħala ħabib, iżda pubblikament nirringrazzjak.

Ngħaddu issa għall-preżentazzjoni mill-Ministru ta’ l-Affarijiet Barranin dwar il-parteċipazzjoni tiegħu f’laqgħat internazzjonali. 

PREŻENTAZZJONI MILL-MINISTRU GĦALL-AFFARIJIET BARRANIN

  ONOR. MICHAEL FRENDO (MINISTRU GĦALL-AFFARIJIET BARRANIN):   Grazzi, Sur President u grazzi anke ta’ din l-opportunita li nirrelata lill-kumitat ta’ l-Affarijiet Barranin u Ewropej dwar id-diversi viżiti tiegħi.  Nixtieq niskuża ruħi mal-Kumitat għall-fatt li nixtieq inkun aktar nista’ nagħmel dawn ir-relazzjonijiet, forsi mhux kollha f’daqqa, forsi nagħmluhom biċċa biċċa.  Nipprova nimpenja ruħi biex kemm jista’ jkun inkun nista’ ntejjeb il-mod ta’ kif nirrapporta lill-Kumitat.  Pero’ kelli ħafna viżiti u ħafna ġiri, u allura kien diffiċli biex insibu l-ġranet u l-mument li nistgħu nagħmlu ċerti affarijiet.  Nemmen ħafna li dan id-djalogu parlamentari jista’ jkun ta’ għajnuna u Ii hemm diversi affarijiet oħrajn li għandna niddiskutu. 

Fosthom kelli mistoqsija parlamentari mill-Onor. Brincat fuq ir-rapport u dwar ir-riforma fil-Ġnus Maqgħuda, li naħseb li tista’ tkun anke lok ta’ diskussjoni hawnhekk, jekk tixtiquha.  Jekk imbagħad wieħed irid jagħmilha fil-Kamra għal kulħadd, jien irrispondejt li m’għandi l-ebda oġġezzjoni għal dan, anzi naħseb li tkun ħaġa interessanti.  Kemm fuq ir-rapport tal-high level panel kif ukoll fuq ir-replika - biex ngħid hekk - tas-segretarju ġenerali li jista’ jagħti indikazzjoni, għal min irid isegwi r-relazzjonijiet internazzjonali li naturalment mhux dejjem ikunu fiċ-ċentru ta’ l-attenzjoni pubblika, pero’ huma ta’ mportanza kbira għal pajjiżna.

Il-laqgħat li jien kelli riċentement kienu fil-Libja, fl-Iżrael u fil-Palestina, kif ukoll  attendejt il-laqgħat normali tal-General Affairs and External Relations Council (GAERC) u affarijiet li jiġu diskussi hemmhekk, partikolarment wkoll il-laqgħa li kien hemm mas-Segretarja ta’ l-iStat Amerikan Condoleezza Rice.  Għalkemm din kienet laqgħa li ilha ftit li saret, tajjeb ukoll li wieħed jirrelata lill-Kumitat.  Ngħid ukoll li għadni ġej lura minn laqgħa fit-Tuneżija, u fil-fatt nhar il-Ħamis li ġej għandna l-laqgħa tal-Gymnich - laqgħa informali għall-Ministri ta’ l-Affarijiet Barranin fejn jiddiskutu ċerti suġġetti.  Immedjatament wara jien sejjer l-Iżrael għal żjara uffiċjali ta’ tlett ijiem.   

L-ewwelnett nieħu gost ngħid li fil-fehma tiegħi r-relazzjonijiet ta’ Malta mal-Libja huma eċċellenti u qegħdin kontinwament jitjiebu u jsiru aktar profondi.  L-objective li jien nara li għandu jkollna għar-relazzjonijiet tagħna mhux biss mal-Libja imma wkoll ma’ l-Afrika tan-North - fil-fehma tiegħi partikolarment, mal-Mediterran ċentrali u allura għar-rigward tat-Tuneżija, l-Libja u l-Eġittu - huwa li nippruvaw li l-mod kif aħna ningranaw ma’ xulxin ma’ dawn il-pajjiżi jkun fuq diversi livelli.  Jiġifieri li ma jkunx sempliċement fuq livell ta’ gvern ma’ gvern, imma li jkun fuq livell ta’ parlamentari ma’ parlamentari, politiċi ma’ politiċi, nies tan-negozju ma’ nies tan-negozju, akkademiċi ma’ nies akkademiċi u soċjeta’ ċivili in ġenerali ma’ soċjeta’ ċivili, u allura dan huwa l-messaġġ li jien ħadt ukoll fil-laqgħa li kelli fil-Libja u fil-laqgħat riċenti fit-Tuneżija.  Huwa messaġġ li se nieħu miegħi wkoll f’laqgħa oħra li għandi jkolli fl-Eġittu fejn hemm laqgħat tal-Euromed għall-Ministri tal-Kummerċ, ta’ l-external trade li beħsiebni nattendi f’Mejju.  Essenzjalment nistgħu ngħaqqdu r-relazzjoni tagħna ma’ dawn il-pajjiżi fil-livelli kollha. 

Il-Libja huwa pajjiż mill-iktar viċin tagħna u fost id-diskussjonijiet li kellna kien hemm ukoll il-5 plus 5, li Malta għandha l-presidenza tagħha għal din is-sena u li proprju se ssir il-laqgħa f’Malta fid-29 u 30 ta’ Ġunju.  Hemmhekk ftehemna li nagħmlu paper flimkien fuq l-immigrazzjoni illegali.  Il-Libja kif tafu - għaliex il-Kumitat ukoll żar il-Libja, u naħseb again dan kien eżempju ta’ kif ir-relazzjonijiet tagħna jridu jkunu multi-level - hija wkoll inkwetata dwar il-problema tal-immigrazzjoni illegali li hija għandha fi ħdanha.  L-inkwiet ta’ l-immigrazzjoni illegali tal-Libja huwa intern għax ġej mill-borders tagħha li qegħdin fuq l-art, mentri l-problema ta’ l-immigrazjoni illegali tagħna, minħabba li aħna gżira, ġejja minn fuq il-baħar.  F’dan ir-rigward, fil-fatt ftehemna u qegħdin nifformulaw draft paper li mbagħad niddiskutuha mal-Libjani u nisperaw li nkunu nistgħu naslu biex nagħmlu joint paper flimkien.  Naħseb dan juri kemm fil-fatt aħna rridu nkunu wkoll impenjati fi ħdan il-5 plus 5.  Irrid ngħid ukoll - għall-informazzjoni tal-Kumitat - li mat-Tuneżija ħadt l-inizjattiva li nagħmlu joint paper għar-rigward tal-patrimonju kulturali u kif dan jista’ jintuża għall-iżvilupp ekonomiku, u huma laqgħuha wkoll.

Fil-Libja kelli laqgħa mal-Ministru ta’ l-Affarijiet Barranin, Mr. Abdul Rahman Shalgam, u kelli wkoll laqgħat mal-Prim Ministru Libjan, Dr. Shukri Ghanim fejn iddiskutejna l-iżviluppi ekonomiċi tal-Libja.  Qabel ma nasal għal din pero’, irrid ngħid ukoll li wieħed mill-punti li ftehemna kien illi din is-sena fi Tripli ssir is-session tal-Libyan Maltese Joint Commission, li kien ilha ftit ma ssir u issa jmiss li ssir fi Tripli.  B’hekk inżommu l-momentum tar-relazzjonijiet ta’ bejnietna.  Naturalment din is-sena hija l-40 sena minn mindu kellna relazzjonijiet formali bejn Malta u l-Libja, u naħseb li jkun importanti li dan l-avveniment jiġi wkoll ikkomemorat.  Fil-laqgħa tiegħi mal-Prim Ministru Shukri Ghanim tkellimna fuq l-iżvilupp fil-Libja.  Wieħed mill-punti li jien ħassejt li għandi nagħmel lill-Prim Ministru kien li l-Maltin huma mpenjati li jkunu sħab - skoprejt li bl-Għarbi l-kelma li jużaw hija “xrieki”, mill-kelma xirka - fil-mod ta’ kif isir l-iżvilupp u kif il-Libja timxi ‘l quddiem.  

Allura bl-ebda mod ma jkunu qed jarawna bħala nies li nidħlu hemmhekk “to take our money and run”, imma li aħna fil-fatt qed niffokaw biex flimkien inkunu parti minn dan l-iżvilupp.  Naħseb li din kienet xi ħaġa li ġiet apprezzata, u bħala eżempju ta’ dan jien semmejt ukoll l-inizjattiva li nidduplikaw fi Tripli l-esperjenza li l-Universita’ ta’ Malta għandha f’Ruma permezz ta’ link campus.  Allura b’dan il-mod Malta tista’ tkun preżenti wkoll fuq livell Universitarju, u allura tkun tista’ toffri, per eżempju, l-iżvilupp ta’ Masters in Business Administration (MBA’s) jew affarijiet simili, affarijiet li jiġu diskussi meta naturalment l-awtoritajiet ta’ l-Universita’ jsejħu dan u jitkellmu mal-Libjani.  Safejn naf jien diġa’ saru xi kuntatti, u hemmhekk mexjin ukoll.

Din l-istess idea ġie milqugħa ħafna ukoll mis-Sur Suleiman al-Shahoumi li kif tafu intom huwa s-Segretarju Internazzjonali tal-Kungress tal-Poplu Libjan, u li rrid ngħid li dejjem jilqagħna b’entużjazmu, u kull meta niltaqgħu dejjem isemmi l-apprezzament tiegħu li Malta u l-Libja dejjem baqgħu flimkien u baqgħu jgħinu lil xulxin anki fi żminijiet l-iktar diffiċli.  Kienet fuq inizjattiva Libjana li jkun hemm Malta Libya Business Commission, u fil-fatt kien hemm ħames persuni nominati min-naħa tagħhom u ħames persuni min-naħa tagħna.  Jien tlabt liċ-Chamber of Commerce u l-Federation of Industry (FOI), biex jagħtuni lista li minnha nkunu nistgħu nagħmlu għażla ta’ ħames persuni, u fil-fatt hekk sar.

Rigward iż-żjara tiegħi fil-Lvant Nofsani, jkolli ngħid li kienet żjara li jien sibt interessanti ħafna għaliex Malta dejjem ħadet pożizzjoni fuq il-Lvant Nofsani u dejjem kienet preżenti fil-pożizzjoni tagħha fuq il-Lvant Nofsani.  Naħseb li jekk hemm area - jien nieħu gost ngħidha - fejn hawn consensus pjuttost nazzjonali fuq kif għandna napprowċjaw il-politika barranija, hija wkoll f’dan il-qasam.  Issa wieħed jista’ jagħmel nuances differenti, imma bażikament ilkoll naqblu li s-soluzzjoni tal-Lvant Nofsani hija soluzzjoni ta’ żewġ stati sovrani u li jkunu stati li jistgħu jgħixu fil-paċi, li jkollhom il-kapaċita’ li jkunu vijabbli, li jkunu kontinwi u li allura jkunu jistgħu jiffunzjonaw bħala stati.   

Fil-verita’, il-laqgħat tiegħi fil-Lvant Nofsani kienu iktar ma’ l-Awtorita’ Palestinjana.  Wara li għamilt dawk id-diversi laqgħat, imbagħad kelli wkoll laqgħa mal-Ministru ta’ l-Affarijiet Barranin Iżraeljan, Silvan Shalom.  Fil-laqgħa li kelli mal-Palestinjani kelli l-possibilita’ wkoll li mmur u npoġġi wreath fuq il-qabar tal-President Arafat, u wkoll kelli l-possibilita’ li nkellem lill-President Mahmoud Abbas li jien jidhirli li huwa bniedem li diġa’ ta prova kemm huwa bniedem iddedikat li jġib il-paċi fir-reġjun.  Il-President Mahmoud Abbas kien għadu kif ħareġ mill-ftehim ta’ Sharm El Sheikh, u allura f’dak il-perjodu kien mimli tama li nqabdet it-triq u li mexjin.  Huwa wkoll persuna li fid-diskors miegħi wera li huwa mpenjat bl-akbar serjeta’ fuq l-issues ta’ security biex il-Palestinjani jkunu jistgħu mhux biss jagħmlu impenn għall-paċi imma jżommu dan l-impenn għall-paċi bil-metodi kollha possibbli, billi jżommu u jsaħħu s-security interna tagħhom.  Pero’ kien jidher ċar ukoll mid-diskors li għamel li huwa bħala bniedem kien qed jipprova juri li l-linja moderata tiegħu dwar il-paċi tagħti riżultati, u kellu bżonn li jkollu riżultati.  

Allura, filwaqt li kellu ċertu żmien biex jistenna r-riżultati, dan ma kienx żmien bla limitu, imma li kien hemm bżonn li jkollu ċertu riżultati biex il-popolazzjoni li vvutatlu tħoss li din kienet it-triq it-tajba li qabdu, u allura mexjin lejn dan.  Dak il-mument li kellimtu kien hemm il-kwestjoni ta’ liema check points kienu se jiġu liberati.  Tkellimt anke ma’ Dr. Saeb Erekat u ma’ Dr. Nabil Shaath li dak iż-żmien kien għadu ministru ta’ l-affarijiet barranin.  Fil-hotel ħadt l-okkażjoni li nkellem ukoll lil Dr. Nasser Al-Kidwa, li kien qiegħed hemm.  Waħda mill-affarijiet li dak iż-żmien kienu qegħdin iħarsu lejha - qed nitkellem fuq il-laqgħat li saru fid-19 ta’ Frar - kienet li xtaqu li kemm jista’ jkun dawn ic-check points jitneħħew malajr kif ġie miftiehem biex iċ-ċirkolazzjoni tkun libera u tkun tista’ tgħin lill-kummerċ.  Għaliex il-kummerċ huwa wieħed mill-affarijiet l-iktar importanti fl-iżvilupp ta’ l-ekonomija tal-Palestina, u forsi waħda mill-iktar affarijiet inkwetanti, għaliex l-ekonomija hija ġġammjata.   

Kien hemm l-idea tal-Jericho First, il-konċett li l-Iżraeliti l-ewwel li jitilqu minn Geriko, pero’ dak iż-żmien kienu qegħdin jeħlu u kien hemm min ħareġ bis-suġġeriment - jekk mhux sejjer żball kien Mr. Mohammad Dahlan - li fil-fatt l-Iżraeliti jitilqu minn Tulkarem.  Fil-fatt, illum l-Iżraeliti telqu kemm minn Ġeriko kif ukoll minn Tulkarem, u naturalment waħda mill-affarijiet preokkupanti kienet ukoll kif ser jerġgħu jagħtu ħajja lill-ekonomija tagħhom.  Fosthom ukoll kienu qed iħarsu lejn kif jista’ jibda jinbena s-seaport f’Gaza biex ikun hemm mezz ta’ shipment kif ukoll kif is-sistema ta’ back to back setgħet tiġi rranġata.  Ma nafx għandiex nieqaf u nispjega naqra din is-sistema ta’ back to back.  
Din tfisser li jekk se tiġi ttrasportata xi ħaġa min-North tal-Palestina għall-parti oħra - bħal per eżempju tadam - meta teħel f’checkpoint, trid iżżarma t-tadam kollu mit-trakk li jkun qed iġorru, ikun hemm trakk ieħor fiċ-checkpoint u trid terġa tgħabbi t-tadam fuq dik in-naħa, u mbagħad terġa’ ġġorru.  Kif tasal f’checkpoint oħra trid terġa’ żżarma t-tadam, imbagħad in-naħa l-oħra jkun hemm trakk ieħor u terġa’ tgħabbi mill-ġdid.  U allura wieħed mill-kummenti li kien hemm fir-rapport li għamel Dr. Erekat f’mument minnhom sabu li kien eħfef li timporta t-tadam minn Spanja milli ġġibu min-North tal-Palestina.  Dawn huma fatturi li ħafna drabi tiskoprihom when you are on the ground, diffiċli tiskoprihom jekk ma tkunx qiegħed taqra u tara l-affarijiet.  Hemm anke issues prattiċi ta’ kif tista’ tagħti saħħa lill-ekonomija.  Naħseb li minn dak il-lat wieħed ikompli jaħdem biex jipprovdi jiffaċilita dan il-moviment.  Ngħid ukoll li fil-fehma tiegħi fil-laqgħat li kelli mal-President Abbas kien hemm - u għad hemm milli nista’ nara jien - a clear will lejn it-triq tal-paċi bħala l-unika triq li tista’ twassal għal soluzzjoni.  Pero’ naturalment kien qed ifittex appoġġ biex kemm jista’ jkun ikollu riżultati on the ground biex in-nies jistgħu jħossu li qed isir progress minn dak il-lat.

Kelli laqgħa wkoll mal-ministru għall-Affarijiet Barranin Iżraeljan Silvan Shalom.  Din kienet il-ġurnata li l-kabinett Iżraelit kien qed jiddeċiedi fuq l-irtirar minn Gaza, jekk jkunx hemm referendum jew le u anke mir-rotta li se jieħu l-ħajt jew fence - jiddependi fuq liema naħa tkun qed tħares lejh, għaliex min jgħidlu ħajt u min jgħidlu fence.  Fil-laqgħa tkellimna fuq ir-relazzjonijiet bilaterali bejn Malta u l-Iżrael, imma kienet laqgħa ta’ natura preliminarja, għaliex fil-fatt tkellimna ukoll fuq dawn l-affarijiet, u tkellimt ukoll fuq il-laqgħa li jien kelli - kif deherli fil-fehma tiegħi, anke fuq mistoqsijiet li saruli - li kien hemm rieda ċara min-naħa tal-President Abbas li jipprova jersaq għal soluzzjoni u għat-triq tal-paċi.  Naturalment kien hemm diskussjonijiet fuq il-votazzjoni li l-Unjoni Ewropea kienet ħadet fuq il-ħajt - fil-fatt l-Unjoni Ewropea kienet ivvotat unanimament fuq l-issues ta’ l-advisory opinion ta’ l-International Court of Justice (ICJ).  Naturalment dawn kienu affarijiet li kienu qegħdin hemmhekk bħala parti mid-diskussjoni.  Issa se nagħmel the other side of the trip.  L-ewwel trip kien lejn il-Palestinjani, dan it-trip se jkun bħala viżta uffiċjali lejn l-Iżrael.

Fil-fehma tiegħi Malta - li hi mpenjata f’dan il-qasam - irid ikollha ukoll preżenza hemmhekk, u allura l-viżta tiegħi kienet fid-direzzjoni ta’ din il-preżenza.  Irid ikollha ukoll djalogu kemm jista’ jkun miftuħ u li tkun lesta għad-djalogu man-naħat kollha.  Irrid ngħid ukoll li jien fi kwalunkwe stadju żammejt ferm il-pożizzjoni li Malta tibqa’ wkoll rapporteur tal-Kumitat tal-Ġnus Magħquda dwar l-Arabian Rights tal-poplu Palestinjan, mhux biss f’din il-laqgħa imma fil-laqgħat l-oħrajn kollha.  Għaliex naħseb li hemmhekk qed tagħmel funzjoni ta’ bilanċ, pero’ qed tagħti wkoll l-pożizzjoni tagħha favur il-poplu Palestinjan, għax hemm bżonn kbir biex ikun hemm paċi f’dak ir-reġjun li jkollu stat tiegħu vijabbli u li jista’ jaħdem.  

Nista’ ngħidilkom li prattikament f’kull general affairs and external relations council li jien attendejt, kull meta kien hemm l-item tal-Middle East - ħafna drabi dan jiġi diskuss fil-laqgħat tal-ministri waqt l-ikel, allura tkun iktar laqgħa bil-magħluq - jien tkellimt kull darba u tajt il-kontribut tiegħi għaliex nemmen li b’hekk nistgħu nagħtu l-viżjoni u l-impenn tagħna għal kif tiżviluppa l-politika Ewropea għar-rigward ta’ dik l-area.  Jekk ikun hemm l-paċi f’din l-area jkun effett pożittiv anke fuq ir-reġjun tagħna kollu.  Allura mhux biss qed nagħmluha għaliex naħsbu li hija ġusta - u fil-fatt huwa ġust li wieħed jimpenja ruħu b’dan il-mod fir-relazzjoni internazzjonali - imma anke għandna element ta’ self interest li jkollna stabbilita’ fir-reġjun tagħna.  Fil-verita’ jien nemmen li hemm bżonn ħafna li l-Unjoni Ewropea u l-istati Uniti jaħdmu flimkien u mhux jaħdmu separatament minn xulxin, għaliex naħseb li jekk jaħdmu flimkien ikunu jistgħu jkunu interlokuturi tajbin maż-żewġ naħat.

Irrid ngħid ukoll li fil-laqgħat tal-general affairs council, kien hemm ċerti punti oħra apparti mill-Middle East li għandi nsemmi hawnhekk.  Dawn iIlum huma storiċi, fis-sens li għadda ż-żmien u li issa inġabru ċerti riżultati.  Fosthom kienet il-pożizzjoni li jien kont ħadt bl-iktar mod enfatiku fuq l-Objective One status meta din kienet għadha in ballo.  Jien kont għedt bl-iktar mod ċar li mhux aċċettabbli għall-Malta li niġu f’pożizzjoni li niġu phased out qabel ma niġu phased in u li Malta ma jkollhiex il-possibilita’ li tgawdi minn Objective One status sempliċiment anke għaliex jista’ jkun hemm is-sitwazzjoni, li għaliex jidħlu pajjiżi oħrajn li l-GDP tagħhom huwa inqas minn tal-pajjiżi li kien hemm qabel, kollox jiġi mbuttat ‘l isfel għaliex dan ma jirriflettix żvilupp ekonomiku veru, imma jiġi sempliċiment logħob bin-numri.  Din il-materja llum hija riżolta, u allura ma naħsibx li hija fil-qalba ta’ l-issues li rrid inqajjem.

Issue li mhijiex riżolta hija l-issue tal-Kroazja.  Il-Kroazja huwa pajjiż li nqalgħet diffikulta’ biex jinfetħu n-negozjati miegħu għaliex fil-ġudizzju tal-membri tal-maġġoranza tal-general affairs council il-Kroazja ma kenitx qed tikkopera fully mal-ICTY - l-International Criminal Tribunal for the former Yugoslavia.  Allura kien hemm min qal li qabel ma jkun hemm il-barka ta’ l-ICTY li turi li l-Kroazja qed tikkopera biex tagħti lill-Ġeneral Gotovina lil The Hague, allura m’għandhomx jinfetħu n-negozjati.  Il-pożizzjoni tagħna kienet il-pożizzjoni tal-minoranza - kien hemm diversi pajjiżi oħrajn - nitkellem fuqna, pero’ kienet pożizzjoni ta’ minoranza, ta’ dawk il-pajjiżi, fosthom per eżempju l-Awstrija, li bl-iktar mod ċar qalu li ma jaħsbux li wieħed għandu jagħmel ġudizzju bbażat fuq sempliċement x’tgħid l-ICTY imma li wieħed għandu jħares lejn il-ġudizzju awtonomu tiegħu.  

It-tieni nett, din tista’ tkun xi ħaġa li tista’ anke tagħti n-nar lil sentimenti estremi Nazzjonalistiċi fir-reġjun, u t-tielet ħaġa - li fil-fehma tiegħi huwa pass iktar għaqli - li jinbdew in-negozjati, imbagħad tiddeċiedi int l-pass tan-negozjati.  Allura jekk inti vera tħoss li għandek tagħmel pressure għaliex tħoss li m’hemmx biżżejjed koperazzjoni, allura l-fatt li tkun bdejt in-negozjati fejn jidħol fin-nitty gritty - għax kif nafu mill-esperjenza tagħna, n-negozjati jidħlu f’kull dettall, f’kull comma, full stop u semi-colon - iktar ikollok il-possibilita’ li tkun effettiv milli jekk tibda n-negozjati nfushom.  Apparti minn dan, wieħed kien qed jara li kien hemm dikjarazzjonijiet minn diversi elementi mill-gvern Kroat, inkluż il-President Kroat, li mhumiex eżattament dejjem in linea mal-gvern tal-ġurnata.  Dawn kienu qed jgħidu kollha f’daqqa li qed jagħmlu l-isforzi kollha li jistgħu u li fil-fatt m’għandhomx kontroll fuq il-ġeneral Ante Gotovina li għalkemm huwa ċittadin tal-Kroazja, huwa wkoll ċittadin ta’ Franza, għaliex kien fil-foregin legion u kellu ċittadinanza Franċiża wkoll.

Irrid ngħid ukoll li kellna laqgħa interessanti mas-secretary of state Condoleezza Rice.  Dr. Condoleezza Rice kienet qed tagħmel l-ewwel laqgħat tagħha fl-Ewropa, u kien jidher bl-iktar mod ċar li l-Istati Uniti kienet qed tagħmel charm offensive għall-Ewropej, u hi kienet parti minn din ic-charm offensive.  Hi tkellmet b’mod bilanċjat fuq diversi issues tal-Middle East, fuq il-konċetti ta’ l-Istati Uniti dwar il-broader Middle East, fuq il-Balkani, fuq l-Iran, u diversi aspetti oħra.  Il-punt li qajjimt jien - għax naturalment kull pajjiż kien allokat ħin qasir ħafna biex jipparteċipa, u prattikament il-pajjiżi kollha għamlu statement jew mistoqsija lil Dr. Condoleezza Rice - kien fuq il-visa waiver programme.  Aħna din is-sena tkellimna fuq il-visa waiver programme jew fuq il-Middle East, u tlabna li nitkellmu fuq either one of these.  Kien hemm ħafna nies li riedu jitkellmu fuq il-Middle East imma naħseb li il-visa waiver programme kien importanti wkoll.  Aħna tajna l-kontribut tagħna u prattikament għedna li aħna nħossu li l-Istati Uniti għandha tittratta mal-pajjiżi kollha ta’ l-Unjoni Ewropea biex tieħu ħsieb li dan il-visa waiver programme jiġi estiż għal kulħadd.  Naturalment wieħed jifhem, u bħala parti mir-risposta li ngħatat din hija xi ħaġa sensittiva ħafna għall-Istati Uniti minħabba li kienet għaddiet minn dak li għaddiet.  Madankollu jien inħoss li huwa mportanti li aħna nkomplu nisħqu fuq il-punt li rridu li l-approach ta’ l-United States ikun uniformi għall-Unjoni Ewropea kollha, u allura dan il-visa waiver programme ikun applikabbli għall-istati membri kollha.  

Jien ikun grat lejn il-membri tal-Kumitat jekk fil-viżita futura tagħhom lejn l-Istati Uniti jistgħu wkoll jagħmlu dan l-istess punt, għax naħseb li huwa punt fl-interess nazzjonali tagħna.  Bl-istess mod, kif fil-fehma tiegħi dan il-Kumitat ta kontribut għar-relazzjonijiet ta’ Malta mal-Libja fid-diplomazija parlamentari li huwa għamel f’dik il-laqgħa, m’għandix dubju li jista’ jagħti l-istess kontribut għar-relazzjonijiet tagħna ma’ l-Istati Uniti f’dan ir-rigward.  Naturalment, b’rispett sħiħ tal-pożizzjoni tal-pajjiż li jkun qed jospitak, b’mod mill-iktar diċenti u diplomatiku, pero’ naturalment il-pożizzjoni tagħna hija essenzjalment li aħna nippretendu li din tiġi estiża għal kulħadd.   

Jekk nista’, nirrelata brevement fuq il-viżita tiegħi tat-Tuneżija.  Nista’ ngħid li jien fit-Tuneżija kelli diversi laqgħat ma’ diversi Ministri.  Naf li mhux qegħda fuq l-agenda, Sur President, imma naħseb li ladarba qegħdin fiha nistgħu anke nirrelataw dwar dan.  Kienu laqgħat qosra imma intensivi ħafna, fejn jien iltqajt ma’ nies li uħud minnhom kont nafhom; mal-Ministru tal-Kummerċ - li kont nafu għaliex meta kont responsabbli għall-avjazzjoni ċivili kelli diversi laqgħat miegħu, partikolarment meta xi għaxar snin ilu kelli issue fuq l-air services agreement li mbagħad irrisolvejnih -, mal-Ministru tat-Turiżmu - li inċidentalment kien fil-kummissjoni ta’ l-affarijiet barranin u li kien qiegħed hawnhekk għal-laqgħa tal-ispeakers li kellna tal-Euromed -, kif ukoll mal-Ministru ta’ l-affarijiet barranin, Abdelbaki Hermassi li diġa’ ltqajt miegħu diversi drabi, u li fil-fatt tkellimt wkoll fuq il-5 plus 5 u fuq l-iżvilupp ta’ bejnietna tal-multi level relationship.  Diġa’ kien hemm żjara fit-Tuneżija tal-Ministru George Pullicino, li hu responsabbli mill-ambjent u l-affarijiet rurali, u fil-ġimgħat li ġejjin se jkun hemm viżita wkoll tal-Ministru Dolores Cristina, u allura nkomplu nsaħħu din ir-relazzjoni li fil-fehma tiegħi għandna nsaħħu ma’ dawn il-ġirien tagħna, li mhux biss għandna relazzjonijiet storiċi magħhom, imma li nistgħu niżviluppaw relazzjonijiet ekonomiċi ħafna iktar b’saħħithom.  Fil-verita’ t-trade figures - bħalissa mhux qegħdin quddiemi - bejn Malta u Tuneżija mhumiex xi trade figures ta’ kummerċ qawwi, imma hemm ħafna lok fejn jistgħu jiġu żviluppati u msaħħa.  Allura rridu nħarsu lejn dan wkoll.

Kelli wkoll laqgħa fid-dar ta’ organizzazzjoni ta’ exporters Tuneżini f’ċentru pjuttost sabiħ u ġdid, fejn kelli laqgħa ma’ numru konsiderevoli ta’ businessmen Tuneżini, u d-diskors kien kif Malta tista’ tkun il-gateway tagħhom għall-Ewropa.  Fit-terminoloġija tat- Tuneżija, din tirrapreżenta ruħha bħala l-gateway għall-Afrika.  Naturalment, jekk tħares lejn l-Afrika Frankofona, naħseb li tiffittja within l-kunċett tagħhom.  Kienet xi ħaġa li fil-fatt waslet ukoll biex f’Malta fil-ġimgħat li ġejjin se jkun hawn preżentazzjoni dwar prodotti u kummerċ Tuneżin.  Fil-fatt, anke l-Ministru tal-Kummerċ offra - u fil-fatt illum ġejna infurmati - li se jiġi wkoll biex jattendi għal din il-laqgħa bejnietna.

Fit-Tuneżija tkellimna wkoll dwar il-5 plus 5, li nagħmlu joint paper fuq kif il-patrimonju kulturali nistgħu niżviluppawh bħala settur ekonomiku.  Għamilna stedina lit-Tuneżini - bħalma għamilna lill-Libjani u lill-Eġizzjani - biex jipparteċipaw fil-Commonwealth Business Forum Meeting li ser isir qabel jew on the margins of CHOGM.  Dan il-Commonwealth Business Forum Meeting huwa forum ta’ kummerċjanti u aħna - jiġifieri l-Commonwealth Business Council, imma kien hemm input minn Malta wkoll, ladarba aħna il-hosting country - se nagħtuh tinge li se jkun jismu l-Commonwealth, l-Ewropa u l-Mediterran.  Fil-Mediterran qed niffokaw fuq dawn it-tliet pajjiżi l-iktar viċin tagħna, bil-messaġġ li f’dan ir-reġjun hawn business x’tagħmel.  Malta hija parti mir-reġjun, u allura bażikament nużaw it-53 pajjiż ieħor li se jkunu qegħdin hawn biex nkunu nistgħu nkabbru l-kunċett li dan huwa reġjun tal-Mediterran ċentrali li huwa interessanti, kemm politikament kif ukoll ekonomikament.   

Kelli laqgħa li damet kważi siegħa u nofs mal-President Tuneżin Ben Ali, fejn iddiskutejna diversi aspetti mhux biss ta’ ħbiberija u ta’ relazzjonijiet bilaterali bejn Malta u t-Tuneżija, imma anke ddiskutejna diversi opinjonijiet għar-rigward tal-Middle East, l-Iran, l-Iraq, l-Iżrael u l-Palestina u diversi punti oħrajn ta’ politika internazzjonali.  
Grazzi.

  THE CHAIRMAN: Jekk forsi tistgħu tippermettuli, nagħmel żewġ punti fil-qosor u forsi anke nistaqsi xi domanda jew tnejn ħalli ovvjament imbagħad wara nistieden lill-kumplament tal-membri biex jagħmlu l-interventi tagħhom.  Waqt li kont qed tirrelata dwar il-Libja ħassejt li għandi ninforma lil dan il-Kumitat li proprju llum l-iSpeaker kitibli ittra fejn qed niġi nfurmat - għan-nom tal-Kumitat - li fid-dawl tad-diskussjonijiet li kellna ma’ Shahoumi f’Novembru li għadda meta konna qbilna li jiġi stabbilit il-Malta Libya Parliamentary Friendship Group - li naf li anke inti, Ministru kont ħeġġiġtni biex din il-ħaġa nagħmluha - qed ninforma lill-Kumitat li din il-ħaġa qegħda fil-proċess li titwaqqaf.  Infatti ż-żewġ whips ġew mitluba mill-Ispeaker biex jinnominaw membri ħalli jifformaw parti minn din l-assoċjazzjoni.  Din se tkun l-ewwel darba li Malta u l-Libja se jkollhom Parliamentary Friendship Group bejniethom.  Kif konna qbilna fiż-żjara tagħna f’Novembru li għadda, darba kull sitt xhur ikun hemm skambju ta’ żjarat, darba fi Tripli u darba f’Malta.

Dwar l-Iżrael, irrid ngħidlek uffiċjalment ukoll, Onor. Ministru, li t-Tlieta 17 ta’ Mejju, fil-għodu, l-Ambaxxatur Iżraeljan għal Malta se jiltaqa’ mal-Kumitat għall-ewwel darba.  Jien stedintu biex jiltaqa’ mal-Kumitat appena jkun Malta, kif konna għamilna wkoll ma’ l-Ambaxxatur Palestinjan.  Apparti li se jkollna skambju ta’ veduti u ta’ presentation min-naħa tiegħu dwar relazzjonijiet, jien infurmat li l-Kumitat se jiġi mistieden iżur l-Iżrael u dak ir-reġjun fil-bidu tas-sena d-dieħla.  Rigward l-Amerika, iva Ministru nwegħduk u niddikjaraw li waħda mill-affarijiet li diġa’ qbilna bejnietna u li se nissollevaw fl-Istati Uniti hija l-visa waiver programme, kif ukoll id-double taxation agreement li huwa pendenti bejn Malta u l-Amerika.   

Dwar l-Objective One, għandi żewġ domandi ċkejkna.  Ovvjament wieħed jilqa’ b’sodisfazzjon kbir din l-aħbar li minnha m’għandi l-ebda dubju se jgawdi l-pajjiż kollu kemm hu.  Pero’ xtaqt forsi nistaqsik u tispjegalna fil-qasir, x’inhuma l-passi li jmiss - issa li ħarġet l-istatistika mill-Eurostat fejn ġie ddikjarat li Malta hija taħt it-threshold ta’ 75% - jew xi proċeduri għad jonqos li jiġu segwiti fil-Kunsill tal-ministri u fil-parlament Ewropew.  Jekk inhuwa possibbli għalik li titkellem dwar dan, x’inhuma t-timeframes biex din l-proċedura tiġi eżawrita?  U wkoll - dejjem jekk mhuwiex kmieni żżejjed - x’ammonti qegħdin nitkellmu dwarhom li potenzjalment l-Unjoni Ewropea se jkollha għad-dispożizzjoni tagħha biex tqassam taħt il-kappa ta’ Objective One bejn il-pajjiżi, għalissa bejn il-25?  Nafu li fl-aħħar budget l-Objective One kien ta’ 165 billion euro, u allura x’inhuma l-ammonti li qegħdin nitkellmu dwarhom issa għas-sitt snin li ġejjin?

Dwar it-Tuneżija nixtieq ninforma lill-Kumitat li l-ġimgħa l-oħra ġejt mistieden uffiċjalment mill-ambaxxatur Tuneżin sabiex f’Ġunju mmexxi delegazzjoni f’Tuneż.   Donnu hemm ċertu intensifikazzjoni tar-relazzjonijiet anke fuq livell parlamentari, u ninforma lill-Kumitat li f’dawn il-ġranet qed jitwaqqaf uffiċjalment għall-ewwel darba l-Parliamentary Friendship Group bejn Malta u Tuneż.  Nieqaf hawn ħalli nħalli l-ħin għall-kollegi tiegħi.  L-Onor. Brincat.

  ONOR. LEO BRINCAT:  Jekk tippermettieli Onor. Ministru xtaqt nagħmillek xi ftit mistoqsijiet fuq il-pajjiżi li inti żort.  Nipprova nkun telegrafiku.  Fuq il-Joint Business Council mal-Libja issa l-inizjattiva sta għall-membri tal-Council stess biex jikkonvokaw il-laqgħat, jew trid tiġi min-naħa tal-ministeru?  Secondly, il-proposta ta’ joint paper dwar l-immigrazzjoni illegali bejn Malta u l-Libja oriġinat min-naħa Libjana jew min-naħa Maltija?  Marbuta ma’ din il-mistoqsija, din il-ġimgħa - kif forsi segwew membri oħra tal-Kumitat - qrajna li x’aktarx nhar il-Ħamis il-Kummissarju Frattini se jippreżenta lill-Ministri tal-Ġustizzja u Intern proposti mhux biss biex jinħoloq dialogue mechanism mal-Libja espressament dwar l-issue ta’ l-immigrazzjoni, imma anke dwar ċertu enhancement ta’ capabilities li jista’ jkollhom il-Libjani f’dak li huwa taħriġ, titjib fil-visa policy, ġlieda kontra t-traffikar tal-bnedmin, taħriġ għall-border guards u anke training dwar l-identifikar ta’ dokumenti foloz.  Mingħajr ma nċekken l-importanza tal-joint paper - jien fil-fatt nilqagħha pożittivament - jekk din ġietx overtaken by events fid-dawl ta’ dan ir-rapport tal-Kummissjoni Ewropea, li ser jiġi diskuss jew ippreżentat nhar il-Ħamis?  Fl-istess kontest ta’ dan ir-rapport tal-Kummissjoni Ewropea, jekk Malta kellhiex xi sehem dirett fil-formulazzjoni ta’ din il-proposta komprensiva min-naħa ta’ l-Unjoni Ewropea li propju se tiġi diskussa nhar il-Ħamis?

Fir-rigward taż-żjara passata tiegħek fl-Iżrael - u anke dik li ġejja - jien naqbel li għallinqas illum jidher li hemm komplementarita’ sħiħa fil-fehmiet u l-pożizzjonijiet taż-żewġ naħat fuq din l-issue tal-Middle East.  Jien segwejt - mill-media ovvjament - l-istatements li saru kemm minn Bush kif ukoll minn Sharon, u għalkemm il-perception kienet illi Bush għamel ċertu pressjoni fuq settlements ġodda fir-rigward ta’ Sharon, il-media Iżraelita għallinqas enfassizzat li hu tahom il-green light biex dawk il-partijiet popolati tax-xatt tal-Punent jibqgħu taħt kontroll Iżraelit anke meta jaslu għall-final negotiating status.  Jien din tinkwetani xi ftit, għaliex wieħed kien jittama, għax anke meta ġieli ltqajt ma’ xi diplomatiċi Iżraeliti speċi qatt ma qatgħu barra fuq din il-issue, u kienu jgħidu li issa jaraw kif se jimxu l-affarijiet, u mbagħad forsi fi stadju ulterjuri, jaraw.  Imma għallinqas skond ma ġie rapportat fil-gazzetti Iżraeliti jidher li l-amministrazzjoni Bush tat il-green light li l-partijiet popolari fix-xatt tal-Punent jistgħu biex ngħid hekk jibqgħu taħt kontroll Iżraelit anke meta jiġu konklużi u eżawriti n-negozjati tar-roadmap.   

Din qed ngħidha, għaliex illum fil-preżent filwaqt li naqbel perfettament ma’ l-assessment li inti għamilt tal-President Abbas li jidher li huwa persuna ġenwinament kommess għall-paċi, u jixraqlu kull appoġġ, wisq nibża’ li għandu bżonn confidence building measures għaliex il-qagħda tiegħu hija waħda prekarja.  Illum qed ikun hemm dubji serji kemm dwar l-effettivita’ tat-tmexxija tiegħu kif ukoll tal-kontroll tiegħu.  Naħseb li l-ebda wieħed minna hawnhekk li huwa kommess għall-paċi - kif jien persważ li aħna lkoll kemm aħna - ma jixtieq jara li xi forzi interni jew esterni jneħħulu t-tapit minn taħt saqajh.

Fuq iż-żjara tat-Tuneżija xtaqt nistaqsi mistoqsija.  Kif nafu, f’Novembru se jsir il-world summit on the information society li se jospita l-gvern Tuneżin, u xtaqt inkun naf jekk Malta - anke fuq it-thrust li qed tagħmel fuq l-IT - għandhiex xi ħsieb li tipparteċipa mhux biss fis-summit innifsu - kif jien persważ li se tagħmel - imma jekk għandhiex xi ħsieb li tipparteċipa f’xi side events.

L-aħħar mistoqsija - biex ma nieħux wisq ħin - forsi pajjiż li ma ssemmiex min-naħa tal-Ministru fir-relazzjoni tiegħu, imma naf li kellu żjara fl-Indja li dehret pożittiva.  Xtaqt nistaqsi jekk kienx hemm xi kollaborazzjoni kkonsidrata jew diskussa bejn iż-żewġ naħat fil-qasam ta’ l-IT, given l-avvanzi kbar li diġa’ għamlet l-Indja f’dan il-qasam?  It-tieni nett forsi sfuġġietli, jekk id-delegazzjoni Maltija kenitx tikkonsisti biss f’funzjonarji tal-gvern jew kienx hemm ukoll preżenti membri ta’ xi korpi kostitwiti tan-negozju Malti?  Naħseb li ħadtlek ħin biżżejjed. Dawk prinċipalment kienu l-punti tiegħi.

  THE CHAIRMAN:  L-Onor. George Vella.

  ONOR. GEORGE VELLA:  Nibda bil-viżita tal-Libja, u nistaqsi lill-Ministru jekk waqt id-diskussjonijiet li kellu ġietx diskussa l-preżenza jew l-assenza tal-kampijiet tar-rifuġjati li allegatament qed jibqgħu fl-Afrika ta’ Fuq, fosthom fil-Libja.  Qegħdin naqraw li dawn diġa’ jeżistu, hemm oħrajn li qed jallegaw li hemm kampijiet tar-rifuġjati anke fid-deżert li qed jospitaw eluf ta’ rifuġjati, u qed nistaqsi dan - mhux għax jimportani x’tagħmel il-Libja - imma jimportani biss jekk kemm-il darba l-kwistjoni tar-refoulement li hemm bejn l-Italja u l-Libja li jaqbdu ajruplani sħaħ u jibagħtuhom lura, jekk hux veru dawn qegħdin jiġu miżmumin f’dawn il-kampijiet ta’ konċentrazzjoni tar-rifuġjati?  Qed ngħid dan għaliex tajjeb li naraw x’inhi il-policy tagħna f’dan il-kontest, għaliex filwaqt li ħafna qegħdin ikunu kritiċi tagħna għax qegħdin nagħmlu l-policy tad-detainment - li inżommuhom għal ċertu numru ta’ xhur jew sfortunatament anke ċertu numru ta’ snin - nixtieq naf jekk kemm-il darba fid-diskussjonijiet tiegħek kellekx informazzjoni jekk hux veru jew le li qed jiġi allegat li hemm dawn il-kampijiet?

It-tieni ħaġa hi rigward l-Objective One Status.  Jien, m’hemm dubju ta’ xejn, nifraħ lill-gvern li rnexxielu jġib dawn il-fondi lejn il-pajjiż, u rrid ngħid li aħna bħala partit mill-ewwel - ser inkun partiġġjan f’dan il-każ - għedna u awgurajna li dan iseħħ, għaliex wara kollox, once we’re in the boat, let’s all row in the same direction. Jkun iblaħ min jgħid li se jaqta’ mnieħru biex jinki lil wiċċu u li jieħu pjaċir jarak ma takkwistahx dan biex f’pajjiżna …..  (Interruzzjonijiet)  Iva, hemm verżjoni oħra, imma din hija l-verżjoni l-pulita li qed ngħid issa.  M’hemmx dubju li aħna għamilna kemm dikjarazzjonijiet fil-parlament, kemm pubblikament u anke fil-media, li aħna xtaqna u wrejna li hemm il-pressure ta’ l-oppożizzjoni wara l-gvern biex jottjeni dan l-istatus.

Rimarka oħra li rrid nagħmel - li ma rridhiex tittieħed ħażin b’mod partiġġjan - huwa li dan juri li aħna kellna raġun fil-passat meta konna nuru tħassib kemm Malta se tkun eliġibbli awtomatikament għal Objective One Status għaliex li kien se jiġri kien li meta jidħlu pajjiżi membri ġodda, l-effett ta’ l-istatistika kien se jqarreb dak li hu l-average ma’ dak li kien se jkun il-valur tal-Purchasing Power Parity ta’ pajjiżna.  Imma llum il-ġurnata dan huwa argument akkademiku, dan għadda u jien nawgura - u hawnhekk nixtieq inkun konkret - illi bejn issa u li niġu aċċettati - issa fadlilna xi 74.75%, fadal 2.5% - dan ifisser li 99.9%, din se tkun l-aħħar darba li se nkunu eliġibbli għal Objective One, għaliex Allaħares sas-sena 2014 ma nkunux.  Dan qed ngħidu bħala stat ta’ fatt.  Pero’ li qed ngħid huwa dan, illi jien nawgura u nħeġġeġ lill-gvern biex jaħdem u jimbotta biex nieħdu l-valur kollu ta’ Objective One throughout the years 2007-2017, mhux nibdew imbagħad idaħħluna f’xi skema ta’ diminishing participation.  Jiġifieri hemm min kien qed jgħid li se jkun hemm każi fejn dawk il-pajjiżi li jiġu maqbudin f’dan il-livell kull sena jibdew jieħdu gradatament inqas kull sena, jiġifieri ma jibqgħux jieħdu l-full complement.  Jien inħeġġeġ lill-gvern biex jiġġieled, u nawgura li jieħu l-assigurazzjoni li għas-seba’ snin kollha nieħdu dak kollu li huwa verament Objective One.  

Rigward il-Palestina, nixtieq nistaqsi lill-Ministru jekk kellux diskussjonijiet ma’ Abbas ta’ x’inhuma l-prospetti għall-elezzjonijiet ġenerali li se jseħħu f’Lulju li ġej.  Jiġifieri kif qed jara s-sitwazzjoni hemmhekk, u jekk kemm-il darba jaħsibx li l-proċess se jkun fuq bażi demokratika bħalma kienet fl-elezzjoni tiegħu, u anke jiġu monitored mill-parlament Ewropew, l- Organisation for Security and Co-operation in Europe (OSCE) u leġislazzjonijiet oħra, fejn kulħadd kien faħħar l-amministrazzjoni kif saru l-affarijiet.  U jekk kemm-il darba l-Hamas jarax li se tiġi involuta f’dan il-proċess demokratiku u jekk tkunx tista’ tiġi contained bħala partit li se tikkontesta jew otherwise?  Dak huwa interessanti ħafna, għaliex jien naħseb li hemmhekk hemm iċ-ċavetta ta’ kollox rigward kemm se jkun kwiet jew mhux kwiet il-poplu Palestinjan, u kemm se jaċċetta u ma jaċċettax jew iħarbat jew ma jħarbatx l-elezzjoni parlamentari.  Ovvjament, on the block hemm il-kredibilita’ tal-Palestinjani, il-kredibilita’ ta’ kemm Abbas se jkollu hold fuq il-poplu Palestinjan, li wara kollox se jkun iċ-ċavetta ta’ kemm se jkollu saħħa politika biex jagħmel id-diskussjonijiet tiegħu.  

L-aħħar punt li xtaqt inqanqal huwa iktar suġġeriment lill-Onor. Ministru milli ħaġa oħra.  Tkellimt fuq il-laqgħa li kellek fit-Tuneżija, u fuq il-paper li se tagħmlu fuq il-patrimonju kulturali.  Jien żmien ilu anke fil-Parlament - fi żmien li kien hemm l-Onor. Louis Galea, niftakar - kont għamilt proposta li naħdmu bis-serjeta’ biex mhux biss inkunu konxji u noqogħdu attenti għall-patrimonju kulturali li għandna fuq l-art, imma anke li għandna fl-ibħra l-ewwelnett territorjali.  Dak huwa tagħna u tagħna bi dritt, pero’ mbagħad hemm ukoll dak il-patrimonju - u inti taf daqsi - li l-Mediterran huwa baħar ta’ storja li matul is-sekli ndifnu fih - minħabba l-maltemp jew minħabba xi għarqa - il-Bambin biss jaf kemm artefacts, affarijiet li ġew mormija minn fuq vapuri Rumani jew Kartaġiniżi jew whatever, jew Feniċi.  Illum kulħadd jaf li għax hemm min għandu t-teknoloġija qiegħed jisfrutta l-qiegħ tal-baħar Mediterran u jaħrab b’dawn l-artefacts u affarijiet oħra, imbagħad tarahom fl-irkantijiet fi New York, fl-Ingilterra u postijiet bħal dawn.  

Jiena nemmen, u nemmen bis-serjeta’, li f’din il-paper għandu jkun hemm l-idea seminali li dak kollu li hu fil-Mediterran huwa tal-pajjiżi Mediterranji, u jappartjeni lill-kultura Mediterranja, u mhux min għandu t-teknoloġija jiġi jisraq dak li hemm u jitlaq bih.  Jiġifieri, li qed ngħid hu li skond il-liġi dwar il-baħar, id-dritt mhux biss tat-territorial waters u l-contiguous zone, imma anke dak li huwa exclusive economic zone fil-baħar Mediterran ma jistax jiġi sfruttat kollu minħabba d-dimensjonijiet.  Pero’ hemm dak li jmur beyond the contiguous zone - għax hemmhekk anke fil-liġi li konna għamilna fil-parlament konna tkellimna fuq id-dritt tal-pursuit - illi jekk inti bdejt tiġri wara xi ħadd li ħa xi ħaġa mit-territorial waters tibqa’ ħiereġ warajh anke fil-contiguous zone.  Pero’ jiena nemmen li għandu jkun hemm l-idea li jkun hemm trattat internazzjonali Mediterranju fejn jiġi aċċettat u stabbilit il-fatt li dak li jinsab hemmhekk huwa tal-kulturi u tan-nazzjonijiet ta’ l-istorja Mediterranja, u ma jistax joħroġ mill-Mediterran.  

Tgħidli dan jista’ jsir?  Jekk tikkwota The Law of the Sea din titkellem fuq dak li huwa ġjaċenti on the seabed anke fl-exclusive economic zone, mhux biss il-fishing zone, imma għandek dak li huwa mwaħħal mal-qiegħ, u dawn ir-relitti huma kollha mwaħħlin mal-qiegħ.  Allura, by extrapolation ngħidu: “Isma’, dawk mhux jiċċaqalqu?”  Dawk mhux qegħdin hemmhekk jimxu mal-kurrent, imma dawk ilhom hemm is-sekli.  Min għandu t-teknoloġija u qed jinżel b’dawn il-mini-submarines, robots u ħaġa u oħra, qed jisfrutta dan kollu, u dak li hu tagħna qed jispiċċa f’postijiet oħra.  Sorry qed intawwal fuq dan il-punt, pero’ dan huwa kunċett li tkellimt fuqu fil-parlament żmien ilu.  Il-Ministru Louis Galea kien qal li se jmexxih, imma jiena ma smajt xejn iktar fuqu.  Aħna mill-oppożizzjoni m’għandniex ċans illi dan nagħmluh, pero’ nixtieq li jekk il-Ministru jabbraċċjah u jaqbel miegħu, għallinqas ikun hemm riferenza fil-joint paper għall-patrimonju kulturali u rikkissimu li hemm fil-Mediterran.

  THE CHAIRMAN:  L-aħħar żewġ interventi, l-Onor. Bartolo imbagħad wara l-Onor. Herrera.

  ONOR. EVARIST BARTOLO:  Xi ħaġa żgħira fuq l-Objective One, għalkemm ovvjament għadu kmieni.  Jekk hemmx diġa’ il-ħsieb mill-gvern li l-flus li issa se nkunu qegħdin nieħdu bl-Objective One jintużaw bħala investiment strateġiku għal żvilupp ġdid fil-pajjiż u mhux sempliċiment li dawn il-flus jiġu trattati bħala qisu revenue ordinarju għal proġetti ordinarji?  Fis-sens mhux revenue ordinarju minflok it-taxxi, imma l-kwalita’ ta’ proġetti li nagħmlu bihom għandniex il-ħsieb li fin-National Development Plan - li ovvjament tiġi nnegozjata mal-Kummissjoni Ewropea - jkun hemm affarijiet ta’ kwalita’ differenti għal tip ta’ żvilupp differenti.  F’pajjiżi oħra hemm min użah, per eżempju, biex ġab riforma kbira fit-trasport pubbliku.  Riforma bħal din ma tkunx sempliċement billi tinvesti fil-karozzi, imma billi taħseb f’modi ġodda ta’ trasport pubbliku.  Qed insemmi qasam wieħed, għax naħseb li billi huwa qasam strateġiku kemm għas-saħħa u kemm għat-trasport, jekk hemmx il-ħsieb li l-flus jintużaw hemm?  

  THE CHAIRMAN:  Grazzi.  L-Onor. Herrera.

  ONOR. JOSE’ HERRERA:  Nirrikapitola ftit il-kwestjoni dwar id-delegazzjoni li se jkollna għall-Istati Uniti.  Naturalment hemm affarijiet x’nitkellmu ma’ l-Amerikani, apparti l-kwestjoni tad-double taxation agreement - li għamilt sewwa li inti semmejtha - hemm ħaġa li hi residwali u għandha x’taqsam mad-double taxation agreement u li qed taffettwa avversament waħda min-niċeċ tagħna b’mod drastiku, li huwa s-settur marittimu.  Meta kellna d-double taxation agreement konna eżenti milli nħallsu tariffa fuq il-vapuri li jidħlu fil-portijiet Amerikani, u issa mindu tneħħa d-double taxation agreement din it-tariffa reġgħet iddaħħlet.  Jien illum stess kelli laqgħa ma’ nies illi jaħdmu f’dan il-qasam - fil-fatt kellmuni fuqha - peress li jafu li jiena sejjer l-Amerika, allura aħna preokkupati ħafna għaliex din it-tariffa li qiegħda hemmhekk tinfluwenza ħażin ir-reġistru Malti.

Dan l-aħħar ukoll tkellimt fil-Parlament u għamilt ċerta riċerka, u jirriżulta li f’sena u nofs l-ammont ta’ tunnellaġġ ta’ vapuri reġistrati mar-reġistru Malti naqas b’15%. F’dawn l-aħħar erba’ xhur - u wara li għamilt l-intervent tiegħi - it-trend baqgħet nieżla ‘l isfel, u jidher li għall-ewwel darba kemm ilu jeżisti dan ir-reġistru Malti tal-vapuri, dan jinsab fi kriżi.  Jien naħseb li allura għandna nagħmlu l-almu tagħna biex nippruvaw niskopru x’jista’ jsir biex nerġgħu nippruvaw inġibu l-istatus kif konna qabel.  Jiġifieri, jekk jirnexxielna ninnegozjaw fuq id-double taxation agreement - naħseb li l-gvern qiegħed jinnegozja fuqha din - pero’ jidher li l-Amerikani qed iżommu ferm fuq din il-kwestjoni.  Din hija kwestjoni mportanti ħafna għaliex din in-niċċa tagħna timpjega b’mod dirett u b’mod indirett ‘il fuq minn elf ruħ, ħafna min-nies impjegati huma nies professjonisti u maniġerjali, u hija industrija li b’mod indirett tiġġenera ħafna flus għal pajjiżna.  Dak hu l-ewwel punt li xtaqt inqajjem.

Qabel ma ngħaddi għat-tieni punt, jien ukoll nikkondividi l-istess ħsieb li wera l-Onor. Vella fuq il-kwestjoni ta’ l-Objective One, u wkoll nifraħ lill-gvern li rnexxielu jassigura li aħna nibqgħu meqjusin taħt l-Objective One.  Allaħares le, u ngħid għaliex.  Ħafna mill-proġettazzjonijiet tal-gvern preżenti kienu bbażati fuq hekk, u naturalment kieku mhux hekk, naħseb kien ikollna kriżi ekonomika sostanzjali fil-pajjiż.  Allura jiena bħala ċittadin Malti nifraħ illi l-gvern irnexxielu attwalment jissetilja din il-kwestjoni li kienet verament taħraq, u ngħidlu prosit.

It-tieni punt huwa fuq il-kwestjoni ta’ l-immigranti.  Naturalment fi ftit xhur jew ġimgħat oħra se nibdew naraw kuljum fuq il-gazzetti li ġejjin dawn il-boat people.  M’iniex se nitkellem fuq il-kwestjoni taċ-Ċiniżi, għax jiena qrajt il-pożizzjoni li ħadt int Onor. Ministru, u jidher li l-visas fiċ-Ċina ġew sospiżi u jidher ukoll li l-istaff fl-ambaxxata tagħna attwalment huma speċi ta’ - ħa ngħid hekk, ma nafx x’ġara, ma jidhirx li marru lura, imma ma nafx x’ġara.  Pero’ dik hija kwestjoni oħra.  Pero’ jidher ċar – ifhimni, irrid inkun realistiku fuqha - il-problema ta’ l-immigrazzjoni illegali li qed niffaċċjaw ġejja mil-Libja.  Se nikkonkludi hawn; 90% jew 95% tal-boat people ġejjin mil-Libja, u xtaqt nistaqsi biss jekk il-gvern huwiex fi trattattivi – għax ma nafx – mal-gvern Libjan fuq il-kwestjoni ta’ ripatrijazzjoni ta’ nies illi jiġu mix-xtut tal-Libja, nonostante humiex Libjani, Tuneżini, whatever.  Jekk hemmx possibbilta’ li naslu fi trattat mal-Libja kif laħqu mat-Taljani?  Dik xtaqt inkun naf.

  THE CHAIRMAN: Grazzi ħafna, il-Ministru.

  ONOR. MICHAEL FRENDO: Hemm diversi punti, u naħseb li l-aħjar ħaġa hi li naqbad pajjiż pajjiż jew suġġett suġġett minflok persuna persuna.  Ejja nitkellmu fuq il-Libja.  L-ewwelnett iva, il-gvern għandu t-talba biex jipprova jagħmel ftehim mal-Libja dwar issue ta’ ripatrijazzjoni, imma din hija xi ħaġa tramite li tirrikjedi li naslu għal ftehim, u allura wieħed irid ikompli jaħdem fuq din il-materja anke biex jikkopera.  Li huwa interessanti huwa li l-Libjani huma konxji ħafna mill-issue ta’ l-immigrazzjoni.  Mhux qed ngħidu li l-Libjani qegħdin in a state of denial li qed jgħidu li m’hemmx problema, jew aħna m’aħniex affettwati minn din il-problema.  Fil-verita’, fil-laqgħa li jiena kelli mal-Ministru Shalgam kien hu li semma l-idea li jkun hemm xi forma ta’ konferenza fuq l-immigrazzjoni - din għall-finijiet ta’ l-Onor. Brincat - pero’ kont jien li semmejt li tajjeb jekk nagħmlu joint paper għal 5 plus 5 u huwa laqagħha mill-ewwel.  Jiġifieri basically kien hemm djalettika f’din l-istorja.  Kien hemm issue li hu kien konxju minnha, li hi waħda mill-punti li semma, li naħseb hija interessanti għax trid tinkludi wkoll mhux biss il-pajjiżi li jirċievu, jew il-pajjiżi li minnhom jitilqu, imma trid tinkludi wkoll il-pajjiżi li huma l-oriġini ta’ l-issue, u naturalment allura torbot magħha issues ta’ żvilupp.

Naħseb li għar-rigward tal-joint business council mal-Libja, fil-fatt naħseb li iva, din hija idea tajba, u issa rridu nsibu l-aħjar mezz ta’ kif wieħed isib il-modalita’ biex jaħdem dan il-business council.  Fil-verita’ jien għada għandi laqgħa eżattament fuq dan ma’ dawk il-ħamsa min-naħa ta’ Malta biex naraw liema naħsbu li hu l-aħjar mezz kif ħaġa bħal din tista’ tkun ta’ catalyst f’dawn ir-relazzjonijiet.  Issa kif tafu intom, dawn l-affarijiet tista’ tagħmel miljun minnhom, jiġifieri at the end of the day x’int kapaċi, what sort of catalyst trid tkun din il-ħaġa biex tinvolvi aktar nies fid-dinja tal-kummerċ.  Jiġifieri rridu naraw l-aħjar triq li rridu naqbdu.  Naturalment noħorġu bis-suġġerimenti biex in-naħa tal-Libja tkun tista’ tikkonsidrahom, u wieħed ikun jista’ jaħdem fuq dan ukoll.

Ma kellix informazzjoni jekk il-Libjani humiex qegħdin iżommu refuġjati f’xi postijiet fid-deżert jew f’xi kampijiet tar-refuġjati.  Nafu li fil-Libja hemm ħafna refuġjati kkonċentrati f’ċerti postijiet, anke barra ċerti bliet, pero’ mhux b’mod neċessarjament organizzat.  Din ma kenitx parti mid-diskussjonijiet li kellna.  Qed nipprova nolqot il-punti kollha msemmija.  

Għar-rigward tal-punt li semma l-Onor. Brincat fuq il-pożizzjoni tal-Kummissarju Ewropew Franco Frattini ma naħsibx li din se taffettwa l-pożizzjoni tal-joint paper.  Naħseb li wieħed irid jara x’jgħid Frattini, pero’ ma ninsewx li r-realta’ tal-Libja m’hijiex biss realta’ ta’ immigrazzjoni.  Forsi waħda mill-affarijiet li l-Libjani japprezzaw dwarna hi li aħna ma mmorrux hemmhekk u ngħidulhom biex jagħmlu din jew jagħmlu l-oħra, u li dejjem niffokaw fuq issues ta’ policing u ta’ emigration, imma għandna daqsxejn vista’ usa’ minn din.  Allura l-Libjani forsi minn dak il-lat iħossu li iktar jistgħu jitkellmu u jaħdmu magħna.  Wieħed jara l-proposti ta’ Frattini, imbagħad jeħodhom ukoll fil-kontest ta’ dawk il-proposti li se jsiru rigward tal-joint paper, u fil-5 plus 5, li kif tafu intom huwa forum essenzjalment ta’ diskussjoni u ta’ ideat, u fejn wieħed jista’ jagħmel launching ta’ ideat li mbagħad jistgħu jiġu utilizzati anke f’postijiet oħrajn.  Allura dik hija t-triq li għar-rigward tal-Libja beħsiebna naqbdu.

Jiena nilqa’ ħafna bi pjaċir il-fatt li l-Malta Libyan Parliamentary Friendship Group jiġi mwaqqaf.  Naħseb li din hija ħaġa tajba, tajjeb ukoll li ssir mat-Tuneżija, u nispera li tista’ ssir ukoll ma’ l-Eġittu.  Ma nafx hemmx xi Friendship Group ma’ l-Eġittu, imma naħseb li jekk nikkonċentraw fuq din l-area tal-Mediterran ċentrali, inkunu qegħdin inħarsu lejn area li hi viċin tagħna ħafna, u allura aħna nkunu nistgħu naħdmu b’faċilita’, għaliex nemmen li verament qed ikollna a multi-level relationship u fil-fatt dawn ir-relazzjonijiet jitimgħu lil xulxin.  Jiġifieri jekk aħna nżommu l-aħjar komunikazzjoni bejnietna, inkunu nistgħu dejjem insaħħu dan il-proċess.  

Għar-rigward ta’ l-issue tal-joint paper mat-Tuneżija, interessanti ħafna l-punti li semma l-Onor. Vella u wieħed għandu jeħodhom in konsiderazzjoni.  Huma punti interessanti fejn qed iħares lejn il-patrimonju bħala patrimonju tan-nies tar-reġjun - biex ngħidu hekk - u allura għandu jkun gawdut min-nies tar-reġjun kollu, apparti mill-patrimonju tagħna u kif rabat anke mal-liġi tal-baħar.  Naturalment aħna bħala Malta jkun dejjem jinteressana li l-inizjattiva Maltija li kienet waslet għal dik il-liġi hija wkoll xi ħaġa li għandna nsostnuha anke fil-papers li nsemmu.  

Naturalment l-Objective One għad baqgħalha tgħaddi mill-proċess kollu, jiġifieri li jrid jiġi addottat il-budget.  Allura għadna lanqas qegħdin fi stadju fejn nistgħu ngħidu kemm jistgħu jkunu l-ammonti, għax anke hemmhekk hemm diverġenzi fuq kemm għandu jiġi ddedikat għal dawn il-fondi partikolari.  Hemm pajjiżi qed jgħidu ftit inqas, oħrajn qed jgħidu iktar, hemm il-Kummissjoni li trid li jkollha iktar, anke minħabba li għandna l-enlargement, allura trid issaħħaħ, jiġifieri dak il-proċess għadu għaddej.  Naturalment irid ikun hemm id-deċiżjonijiet u l-addozzjoni mill-Kunsill tal-Ministri u jsiru l-proċeduri kollha neċessarji li jistgħu jitilgħu għall-presidenza tal-Lussemburgu jew ta’ l-Ingilterra.  Nisperaw li jkun hemm biżżejjed qbil biex inkunu nistgħu naslu għal dan.  Ma naħsibx li f’dan l-istadju nista’ ngħid jekk hux se jsiru taħt dawn il-presidenzi jew taħt waħda minn dawn il-presidenzi.  Nispera li kemm jista’ jkun tinqata’ malajr biex kollox jiġi konsolidat, u allura ma jkunx hemm iktar proċess li jkun baqagħlu jsir.

Interessanti wkoll l-issue dwar l-Iżrael.  Se jkun hemm ukoll diskussjoni ma’ l-ambaxxatur.  Sur President, int ukoll qed tinformana li l-Kumitat se jkun ukoll mistieden l-Iżrael fil-bidu tas-sena.  Naħseb li kif għidt, huwa importanti li jkun hemm dan it-tip ta’ kuntatt parlamentari.  Forsi din, anke għaliex kont president ta’ dan il-Kumitat, hija xi ħaġa li ninkoraġġixxi, li napprezza u li naħseb - biex ngħidha bl-Ingliż - it dovetails fix-xogħol kollu li nagħmlu bħala pajjiż u bħala nazzjon.  Mhux ħaġa li tingrana ukoll max-xogħol li jagħmel il-gvern, għax naturalment għandu responsabbilta’ għar-relazzjonijiet internazzjonali, imma it dovetails tajjeb, u li turi li aħna fil-fatt attivi bħala pajjiż u bħala Parlament.  

U allura napprezza wkoll li fl-Istati Uniti l-issues tal-visas u tad-double taxation agreement - punt li semma l-Onor. Herrera - hu marbut fil-fatt mad-double taxation agreement tat-tariffi tal-vapuri.  Ma naħsibx li l-bidla fil-vapuri - ma kienx qed jgħid hekk lanqas hu - hija marbuta ma’ din.  Hija marbuta ma’ diversi fatturi oħrajn, u hemm diversi aspetti li wieħed jista’ jħares lejhom, forsi mhux fid-dekasteru tiegħi.  Imma nemmen li hemmhekk irridu nfittxu wkoll swieq ġodda u mhux dejjem nibqgħu fis-suq tradizzjonali tagħna bħalma huwa s-suq Grieg, imma hemm swieq internazzjonali oħrajn li għadhom untapped, u allura naħseb li hemmhekk ukoll hemm xogħol xi jsir minn dak il-lat.  

Għar-rigward tat-Tuneżija u tal-World Summit on the Information Society (WSIS), bil-Franċiż jgħidulha xi ħaġa kompletament differenti.  Meta kont it-Tuneżija qaluhuli, imma għall-mument ma stajtx nirreġistra, issa nsejt x’inhi l-acronym bil-Franċiż.  Jien informat li Malta se tipparteċipa bis-sħiħ fid-WSIS.  Ma nafx ngħidlek jekk hux se nieħdu parti f’side events, pero’ hija xi ħaġa li nixtieq ninkoraġġixxi.  Irrid ngħid li kelli diskussjonijiet anke mal-Ministru għat-Teknoloġija u l-Informatika, li huwa bniedem żagħżugħ u dinamiku, u fil-fatt anke hu ħajjarna biex nipparteċipaw iktar f’ċerti side events, u jien naturalment issa nirrelata mal-Ministru responsabbli biex iħares lejn din il-possibbilta’.

Hemm żewġ punti rigward l-Iżrael u l-Palestina; wieħed huwa dwar l-green light għall-West Bank u l-ieħor dwar l-elezzjonijiet leġislattivi ta’ Lulju li ġej.  Naturalment fil-fehma tiegħi, fl-elezzjonijiet leġislattivi hemm kompetizzjoni bejn il-Hamas, il-PLO u l-Al Fatah, l-aktar għar-rigward ta’ l-aspett leġislattiv.  Fil-fehma tiegħi, ir-riżultat se jiddependi ħafna mis-sitwazzjoni li se jkunu f’dak il-mument, u min irid il-paċi għandu jagħti appoġġ sħiħ lill-aspetti moderati u lil dawk illi b‘mod moderat jemmnu li t-triq tal-paċi għandha twassal għar-riżultati.  U nemmen bis-sħiħ li anke l-Unjoni Ewropea tista’ hawnhekk tagħti appoġġ, u għandha tagħti appoġġ, għal sistema ta’ social security li tista’ ttaffi xi ftit il-problemi ta’ faqar li hemm kemm fil-West Bank kif ukoll f’Gaza, għaliex naħseb li din hija xi ħaġa importanti li ssir anke f’dan il-kuntest.  

Il-kuntest ta’ l-elezzjonijiet huwa interessanti wkoll, għaliex il-proċess li l-president Abbas għażel li jagħmel huwa li jiġbed il-Hamas fil-proċess politiku, li hija deċiżjoni fil-fehma tiegħi kuraġġuża, u anke ta’ viżjoni, ta’ kif għandu jkun l-istat tal-Palestina u l-politika fil-Palestina fil-futur.  Ikolli ngħid li d-diskussjonijiet li kelli anke fl-Iżrael ma kienx hemm konvinzjoni li din it-triq kienet se twassal għar-riżultati, pero’ wieħed irid iżomm quddiem għajnejh dan l-aspett, għaliex jekk il-Hamas jiġi engaged fil-proċess politiku, allura fil-fehma tiegħi dan ikollu anke interess dirett għall-paċi u allura din hija l-gamble ta’ Abbas, li jiġbidhom iktar lejn dan il-proċess.  Naturalment dan jista’ jfisser ukoll li l-Hamas tirbaħ sewwa jew tirbaħ overwhelmingly, u allura dik il-preżenza - bħala analiżi irrid ngħid - tista’ wkoll taffettwa s-saħħa li jkollu Abbas bħala president, għax il-power base ta’ Abbas qiegħed naturalment f’Al Fatah.  

Wieħed allura irid iħares lejn din is-sitwazzjoni li qed tevolvi.  Pero’ bla dubju ta’ xejn, iktar ma jkun hemm ftuħ u iktar ma jkun hemm relazzjonijiet u l-paċi jirnexxielha tibqa’ ħajja, naħseb li iktar it-triq ta’ Abbas tissaħħaħ.  Ma rridux neskludu l-perikli kbar li għadhom jeżistu, kemm fid-deċizjoni li l-Iżrael toħroġ mill-Gaza u l-perikli anke reali għall-Prim Ministru Iżraeljan li jirnexxilu jagħmel dan.  Jien naħseb li hemmhekk se jkun hemm perjodu ta’ tensjoni kbira, u allura wieħed irid iħares lejn dan ukoll.  U marbuta ma’ din hemm anke l-perikli kbar li jistgħu joħorġu minn ċerti deċiżjonijiet illi jittieħdu.  Dawn għadhom ma bdewx jiġu attwati.  Aħna fl-Unjoni Ewropea nisperaw li ma jiġux attwati, li jkun hemm per eżempju 3,500 dar oħra f’settlement partikolari li huwa viċin ta’ Ġerusalemm, u l-fatt li ma jiġix preġudikat il-proċess tal-paċi li għandu bżonn li jissaħħaħ kemm min-naħa tal-Palestina kif ukoll min-naħa ta’ l-Iżrael, u qiegħed f’sinerġija bejniethom biss illi dan ikun jista’ jsir.

Naħseb li dort kważi kollox, ħlief il-punt rigward l-Indja.  Sur President, fil-verita’ stajt semmejt l-Indja wkoll, imma għażilt li jekk hu possibli nitrattaw dan is-suġġett f’laqgħa separata ta’ dan il-Kumitat.  Bħala teaser ngħid biss li kienet laqgħa interessanti.  Bħala Ministru ta’ l-Affarijiet Barranin jien għamilt l-għażla li nagħmel żjara lill-Indja għaliex hija suq emerġenti b’saħħtu u hija potenza politika b’saħħitha u rilevanti.  Huwa pajjiż kbir tal-Commonwealth, fis-sena li aħna wkoll se jkollna l-presidenza taċ-CHOGM (Commonwealth Heads of Government Meeting), u jiena nemmen ukoll li l-Indja huwa pajjiż li minnu nistgħu nattiraw ukoll iktar investiment u kummerċ.  Għall-punt li semma l-Onor. Brincat, fid-delegazzjoni kelli rappreżentanza mill-Malta Enterprise u miċ-Chamber of Commerce, u kien hemm ukoll il-konslu prospettiv Indjan f’Malta li huwa wkoll rappreżentant tat-TATA, li wkoll kien fid-delegazzjoni.  Jiġifieri kien hemm anke rappreżentanza ta’ persuni mill-Commonwealth.

  THE CHAIRMAN:  Grazzi ħafna, Onor. Ministru.  

Il-Kumitat qed jiġi aġġornat għal għada filgħaxija meta se niltaqgħu mal-Ministru George Pullicino dwar laqgħa tal-Kunsill tal-Ministri li huwa attenda.  Hemm ukoll presentation tal-Euromed Parliamentary Assembly, fost oħrajn, mill-Onor. Michael Asciak, l-Onor. Mario de Marco u l-Onor. Anġlu Farrugia dwar il-laqgħa li attendew fil-Parlament Ewropew fuq il-Lisbon Strategy.  

Infakkar lill-Kumitat ukoll li llum ċempilli Prof. David Attard, li kulħadd huwa mistieden biex għada filgħodu fil-11.00 jattendi lecture tal-Professur Vaughan Lowe ta’ l-International Law at Oxford University li kien l-avukat tal-Palestinjani fir-ruling ta’ l-ICJ dwar il-famuż ħajt, jew ċint, skond kif tħares lejh.

Fit-8.30 p.m. il-Kumitat aġġorna għal nhar  l-Erbgħa, 13 ta’ April 2005 fis-7.00 p.m.

